
1. Опис на состојбите во областа и дефинирање на проблемот
1.1 Опис на состојбите
Во насока на усогласување на македонското законодавство со законодавството на ЕУ беше донесен Законот за задолжителни резерви на нафта и нафтени деривати - ЗЗРННД („Службен весник на Република Македонија“ бр. 84/08, 35/11, 84/12, 43/14 и 83/18 и „Службен весник на Република Северна Македонија“ бр. 101/19) во кој е извршено транспонирање на Одлуката 68/414/ЕЕЗ и Директивите 73/238/ЕЕЗ и 2006/67/ЕЗ, кои ги обврзуваат земјите членки на унијата да одржуваат минимум залихи на нафта и/или нафтени производи. Овој закон е во примена до 31.12.2020 година. 

Во 2009 година, Советот на Европа донесе нова директива за задолжителни нафтени резерви, Директивата 2009/119/ЕЗ, со која заклучно со 31.12.2012 година ги стави вон сила горенаведенатите директиви и одлуката и ги задолжи земјите-членки да извршат усогласување на националните законодавства со новата директива.
Со цел да продолжи процесот на усогласување на домашното  законодавство во областа на задолжителните нафтени резерви, беше донесен нов Закон за задолжителни нафтени резерви („Службен весник на Република Македонија“ бр. 144/14, 178/14, 199/15, 197/17 и 7/19 и „Службен весник на Република Северна Македонија“ бр. 275/19) со кој се уредува формирањето и одржувањето на задолжителните нафтени резерви во Република Северна Македонија, во согласност со Директивата 119/2009/ЕЗ, односно извршено е  транспонирање на истата. Законот беше донесен на 24.09.2014 година и требаше да започне да се применува од 01.01.2015 година, но со измени на законот примената беше одложувана изминатите шест години. Согласно последните измени од декември 2019 година, новиот Закон за задолжителни нафтени резерви (ЗЗНР) треба да отпочне да се применува сметано од 01.01.2021 година.

Со оглед дека ЕК донесе Директива за спроведување (ЕУ) 2018/1581 со која се врши изменување на Директивата 119/2009/ЕЗ, во насока на продолжување на процесот на хармонизација на македонското законодавство со законодавството на ЕУ, неопходно е одредбите од Директивата (ЕУ) 2018/1581 да се транспонираат во горенаведениот ЗЗНР. 

Освен усогласувањето со европските директиви, се наметна потреба предметниот закон да биде усогласен со домашната легислатива како неопходен услов за ефикасна и непречена имплементација на прописите во пракса.  Согласно наведеното со Предлог законот за изменување и дополнување на Законот за задолжителни нафтени резерви се врши усогласување со одредбите од Законот за енергетика („Службен весник на Република Македонија“ бр. 96/18 и „Службен весник на Република Северна Македонија“ 96/19) и со Законот за прекршоците („Службен весник на Република Северна Македонија“ бр. 96/19). Во однос на Законот за инспекциски надзор („Службен весник на Република Северна Македонија“ бр. 102/19) се утврди дека не постои реална потреба за усогласување од причина што во членот 42 од ЗЗНР е предвидено дека инспекциски надзор на задолжителните резерви врши Државниот пазарен инспекторат и Државниот инспекторат за техничка инспекција во согласност со нивните надлежности утврдени со закон.

Со Предлогот на законот за изменување и дополнување на ЗЗНР се врши усогласување и со Законот за Ратификација на Конечната спогодба за решавање на разликите опишани во резолуциите 817 (1993) и 845 (1993) на Советот за безбедност на Обединетите нации, за престанување на важноста на Привремената спогодба од 1995 година и за воспоставување на стратешко партнерство меѓу страните („Службен весник на Република Македонија“ бр. 7/19).  

Покрај горенаведените усогласувања со европската и домашната легислатива со Предлогот - закон за изменување и дополнување на ЗЗНР се врши дополнување на законскиот текст  со нови членови (36-а до 36-ѕ), со кои се уредуваат начинот и условите за постапување на Агенцијата за задолжителни нафтени резерви, во исклучителни случаи, кога ќе се јави потреба самата Агенција да врши обновување на задолжителните резерви заради одржување на квалитетот на истите. Исто така се пропишува користењето на задолжителните резерви на нафтени деривати во кризни состојби, како и во други случаи кога постои итна потреба од нафтени деривати од страна на државни органи, јавни претпријатија, јавни установи и други правни лица и институции основани од државата што вршат дејност од јавен интерес и општините, за извршување на нивните активности утврдени со закон. При што одредбите на членот 36-а ќе се применуваат до денот на пристапувањето на Република Северна Македонија во Европската Унија. Овие одредби веќе се пропишани во постојниот Закон за задолжителни резерви на нафта и нафтени деривати. 
Воедно извршени се технички корекции заради подобрувања на текстот на законот, како и пополнување на одредени правни празнини во истиот.
1.2 Причини за проблемите кои се предмет на разгледување
Со оглед дека ЕК донесе Директива (ЕУ) 2018/1581 со која се менува и дополнува Директивата 119/2009/ЕЗ која веќе е транпонирана во новиот Закон за задолжителни нафтени резерви (ЗЗНР), а кој треба да отпочне да се применува сметано од 01.01.2021 година, неопходно е овие измени да се транспонираат во предметниот закон заради продолжување на процесот на хармонизација на македонското законодавство со законодавството на ЕУ како битна претпоставка во процесот на пристапување кон унијата и исполнување на обврските од НПАА. 

Имајќи предвид дека сметано од донесувањето на ЗЗНР во 2014 година до денес беа извршени измени во домашната легислатива кои влијаат на применливоста на ЗЗНР, неминовно е да се изврши усогласување со домашната легислатива како неопходен услов за ефикасна и непречена имплементација на прописите во пракса. Согласно наведеното се врши усогласување со Законот за енергетика и Законот за прекршоците.

Врз основа на потпишувањето на Конечната спогодба за решавање на разликите опишани во резолуциите 817 (1993) и 845 (1993) на Советот за безбедност на Обединетите нации, за престанување на важноста на Привремената спогодба од 1995 година и за воспоставување на стратешко партнерство меѓу страните („Службен весник на Република Македонија“ бр. 7/19), неопходно е да се изврши усогласување на називот на Агенцијата за задолжителни нафтени резерви.  

Покрај горенаведеното постои одредена правна празнина во ЗЗНР во однос на постапката за продажба на нафтените резерви заради нивно обновување за одржување на квалитетот на истите на потребното ниво.
2. Цели на предлог регулативата:
Основни цели на Предлогот на Закон за изменување и дополнување на Законот за задолжителни нафтени резерви се:

· да се постигне целосна хармонизација на македонското законодавство со законодавството на ЕУ, со оглед дека Европската Унија настојува да воспостави интегрирана политика за енергија, комбинирајќи активности на европско ниво и на ниво на земји-членки. За таа цел од особена важност е да се обезбеди поголемо зближување на стандардите и механизмите за чување на задолжителни нафтени резерви чија крајна цел е да се зајакне сигурноста на снабдувањето на домашниот и на европскиот пазар со нафта и нафтени производи. 

-
да се изврши усогласување со домашната легислатива како неопходен услов за ефикасна и непречена имплементација на прописите во пракса, 
- 
да се изврши усогласување со Конечната спогодба за решавање на разликите опишани во резолуциите 817 (1993) и 845 (1993) на Советот за безбедност на Обединетите нации, за престанување на важноста на Привремената спогодба од 1995 година и за воспоставување на стратешко партнерство меѓу страните („Службен весник на Република Македонија“ бр. 7/19).  

-
да се пополнат правни празнини преку дополнување на законот со нови членови (36-а до 36-ѕ) и

-
да се внесат одредени технички подобрувања на текстот на законот.

3. Можни решенија (опции)
3.1.  Опис на решението „не прави ништо“  

Опцијата “не прави ништо” подразбира да останат во примена постојните одредби од Законот. Ова не е прифатлива опција, бидејќи со нејзино одбирање нема да се постигнат горенаведените цели и ќе се предизвикаат значителни тешкотии во примената на ЗЗНР.

Доколку Владата на Република Северна Македонија не интервенира со предлогот на закон можните последици се:

· Нарушување на процесот на хармонизација на македонското законодавство со законодавството на ЕУ како битна претпоставка во пристапувањето на земјата кон Унијата.  

· Неусогласеност на домашната легислатива што ќе предизвика значителни тешкотии при спроведувањето на ЗЗНР во пракса. 

· Неможност за постапување на Агенцијата за задолжителни нафтени резерви во случај на потреба самостојно да врши обновување на одделни видови и количини на нафтени деривати од задолжителните резерви.
3.2. Опис на можните решенија (опции) за решавање на проблемот

Предложените решенија предвидуваат: 

- усогласување со законодавството на ЕУ;
- усогласување со Законот за енергетика („Службен весник на Република Македонија“ бр. 96/18  и „Службен весник на Република Северна Македонија“ 96/19);

- усогласување со Законот за прекршоците („Службен весник на Република Северна Македонија“ бр. 96/19);

- брзо и ефикасно постапување на Владата на Република Северна Македонија во случај на настанување на нафтена криза од поголеми размери, преку пуштање во промет на нафтени деривати од задолжителните резерви без притоа да се предизвика нарушување на пазарот на нафтени деривати во земјата и без влијание на пазарните цени на дериватите;  

- ефикасен начин на продажба или размена на задолжителните нафтени резерви во случаи кога ќе се јави потреба Агенцијата сама да го врши обновувањето на дериватите;
- операционализација на Директивата 2009/119/ЕЗ на Советот од 14 септември 2009 година и Директивата за спроведување (ЕУ) 2018/1581 на Комисијата од 19 октомври 2018 година;

-  воспоставување на интегрирана политика за енергија со земјите членки на ЕУ, заради постигнување на висок степен на стабилност во обезбедувањето на пазарот со нафтени производи преку сигурни и транспарентни механизми;

- усогласеност на домашното законодавство заради ефикасно извршување на законите.

4. Проценка на влијание на регулативата

     Можни позитивни и негативни влијанија од секоја од опциите:

4.1.
Економски влијанија 

Предложените решенија треба да обезбедат стабилност на пазарот на нафтени деривати во земјата во случај на нафтена криза од поголеми размери. 

Задолжителните нафтени резерви се формираат и чуваат со цел да се овозможи непречена и непрекината достапност на нафтени производи во случај на нафтена криза, за сите субјекти на пазарот, по пазарни цени. Оваа достапност треба да им овозможи на економските субјекти, потрошувачите и домаќинствата постојано да ги имаат на располагање неопходните енергенси за нормално одвивање на производните процеси, транспорт, трговија, затоплување и сите други активности во земјата. Достапноста на нафтените деривати по пазарни цени во случај на нафтена криза, има за цел да спречи настанување на тешкотии и/или загуби во работењето на претпријатијата од сите дејности, што битно ќе влијае да не се наруши конкурентноста. Непреченото извршување на производните и други процеси во земјата ќе овозможи да се зачуваат работните места и да се реализира нормална потрошувачка во земјата.     
Предложените решенија треба да обезбедат минимизирање на загубите на Агенцијата за задолжителни нафтени резерви во процесот на обновувањето на дел од нафтените деривати од задолжителните резерви заради одржување на квалитетот на истите на пропишаното ниво. 
4.2.
Фискални влијанија 

За спроведување на Предлог законот нема да бидат потребни дополнителни финансиски средства од Буџетот на Република Северна Македонија.  
4.3.
Социјални влијанија 
Предложената опција нема да предизвика социјални влијанија бидејќи предложеното законско решение нема да влијае на пазарната цена на нафтените деривати. 
4.4.
Влијанија врз животната средина 
Предложената опција за изменување и дополнување на Законот за задолжителни нафтени резерви нема влијанија врз животната средина. 
4.5.
Административни влијанија и трошоци 

а) трошоци за спроведување 
б) трошоци за почитување на регулативата 


Предложената опција нема да предизвика трошоци за спроведување и трошоци за почитување на регулативата.
5. Консултации

      5.1.
Засегнати страни и начин на вклучување 

Засегнати страни се: Агенцијата за задолжителни нафтени резерви,  Министерството за финансии, Царинска управа, Регулаторна комисија за енергетика и водни услуги и Министерството за економија. 
   5.2. Преглед на добиените и вградените мислења 
Нема.
  5.3. Мислењата кои не биле земени предвид и зошто
Нема.
6. Заклучоци и препорачано решение
6.1.
Споредбен преглед на позитивните и негативните влијанија на можните  решенија (опции)


Запирањето на хармонизација на македонското законодавство со законодавството на ЕУ ќе значи застој во исполнувањето на обврските од НПАА и би се одразило негативно во процесот на пристапувањето на земјата кон ЕУ.  


Доколку не се усогласи домашната легислатива би се предизвикале значителни тешкотии и неможност за спроведување на ЗЗНР во пракса. 


Предложените решенија во законот треба да овозможат брзо и ефикасно постапување на Владата на Република Северна Македонија во случај на настанување на нафтена криза од поголеми размери, преку пуштање во промет на нафтени деривати од задолжителните резерви, без притоа да се предизвика нарушување на пазарот на нафтени деривати и без влијание на пазарните цени на дериватите. 


Достапноста на нафтените деривати на пазарот во случај на нафтена криза, по пазарни цени и под еднакви услови позитивно ќе влијае на  нормално одвивање на производните процеси, транспорт, трговија, услуги и други активности во земјата. Наведеното ќе спречи тешкотии и/или загуби во работењето на претпријатијата од сите дејности. Во спротивно би дошло до проширување на кризата во сите сегменти што битно ќе влијае на производните и други процеси во земјата.     


Предложените решенија треба да овозможат ефикасен начин на продажба или размена на задолжителните нафтени резерви во случаи кога ќе се јави потреба Агенцијата  сама да го врши обновувањето на дериватите.

6.2.
Ризици во спроведувањето и примената на секое од можните решенија (опции) 
Нема.
6.3.
Препорачано решение со образложение

Се препорачува донесување на Предлогот на Закон за изменување и дополнување на Законот за задолжителни нафтени резерви бидејќи со истиот ќе се постигне усогласеност на ЗЗНР со Директивата за спроведување (ЕУ) 2018/1581 и со новата домашна легислатива, односно со Законот за енергетика и со Законот за прекршоците. 
Воедно предложените решенија треба да овозможат ефикасен начин на продажба или размена на задолжителните нафтени резерви во случаи кога ќе се јави потреба Агенцијата за нафтени резерви самостојно да врши обновување на нафтените деривати.
7.  Спроведување на препорачаното решение

7.1.
Потреба од менување на закони и подзаконска регулатива во областа или други сродни области 
Предлогот на Законот не предизвикува потреба од менување на закони и подзаконска регулатива во областа енергетика – сигурност во снабдувањето ниту во други сродни области.
7.2.
Потребни подзаконски акти и рок за нивно донесување 
Согласно основниот текст на Законот за задолжителни нафтени резерви предвидено е донесување на повеќе подзаконски акти. Со членот 28 од предложениот закон, се предлагаат измени на член 49 од ЗЗНР, на начин што во текстот на новиот член 49 се предлага преуредување на подзаконските акти кои треба да произлезат од ЗЗНР, а за чие донесување се надлежни Владата на Република Северна Македонија и Министерот надлежен за работите од областа на енергетиката. Воедно, се предлага и определување на нови рокови кои се дефинирани според приоритетот за донесување на актите, имајќи предвид дека сите акти немаат иста важност и не е неопходно сите да бидат донесени до денот на отпочнувањето со примената на законот на 1 јануари 2021 година. Од таа причина се предлага дел од актите да бидат донесени до денот на отпочнувањето со примената на законот, а останатите најдоцна во рок од 60 дена од денот на отпочнувањето со примена на законот.  
Согласно горенаведеното ќе треба да се донесат следните подзаконски акти:
- акциски план за формирање на задолжителни резерви, кој го донесува Владата на Република Северна Македонија најдоцна до денот на отпочнување со примена на овој закон;
- одлука за количината и структурата на задолжителните резерви за тековната година, која ја донесува Владата на Република Северна Македонија најдоцна до денот на отпочнување со примена на овој закон;
- уредба со која се пропишува висината на надоместокот за чување и евапорација на нафта и нафтени деривати од задолжителните резерви, која ја донесува Владата на Република Северна Македонија најдоцна до денот на отпочнување со примена на овој закон;
- уредба со која се пропишува начинот за утврдување, пресметување и висината на надоместокот за задолжителни резерви, како и содржината, начинот и роковите за достава на податоци за пласманот на нафтени деривати на домашниот пазар, која ја донесува Владата на Република Северна Македонија најдоцна до денот на отпочнување со примена на овој закон;
- план за интервенција во случај на вонредно пореметување на снабдувањето на пазарот со сурова нафта и нафтени деривати, кој го донесува Владата на Република Северна Македонија во рок од 60 дена од денот на отпочнување со примена на овој закон;
- правилник за методите и процедурите за пресметка на просечните дневни нето увози и просечната дневна домашна потрошувачка, кој го донесува Министерот надлежен за работите од областа на енергетиката, на предлог на Агенцијата за задолжителни резерви, најдоцна до денот на отпочнување со примена на овој закон;
- правилник за методите и процедурите за пресметка на нивоата на задолжителните резерви, кој го донесува Министерот надлежен за работите од областа на енергетиката, на предлог на Агенцијата за задолжителни резерви, најдоцна до денот на отпочнување со примена на овој закон и
- правилник за подготовка и роковите за поднесување на статистички резимеа до Европската комисија, за содржината, формата и начинот на водење на Регистрите за задолжителните и за посебните резерви, како и правилата за подготовка и роковите за поднесување на резимеа од Регистрите за задолжителните и за посебните резерви до Европската комисија, кој го донесува Министерот надлежен за работите од областа на енергетиката, на предлог на Агенцијата за задолжителни резерви, во рок од 60 дена од денот на отпочнување со примена на овој закон.

7.3.
Органи на државната управа, државни органи и други органи надлежни за спроведување 
- Влада на Република Северна Македонија,
- Министерство за економија и

- Агенција за задолжителни резерви.
7.4.
Активности за обезбедување на ефикасно спроведување на предлогот на закон  


Не е предвидено преземање  на посебни активности за обезбедување на ефикасно спроведување на предлогот на закон.  

8. Следење и евалуација

8.1.
Начин на следење на спроведувањето

Спроведувањето и постигнувањето на ефектите од ЗЗНР ќе се следи на јавен и транспарентен начин.

Постапките за набавка на нафтени деривати за формирање на задолжителните резерви се вршат на јавен и транспарентен начин согласно закон и истите се јавно достапни за следење од сите субјекти.

Во рамки на реализацијата на НПАА за Поглавјето 3.15. – Енергетика, Подрачје 3.15.1 - Сигурност во снабдувањето, Агенцијата за задолжителни резерви како правен наследник на Дирекцијата редовно ќе доставува податоци до Секретаријатот за европски прашања за нивото на задолжителните нафтени резерви, како и за сите други прашања од надлежност на Агенцијата, во форма на квартални и годишни извештаи.


Во координација со Министерството за економија и со СЕП, Агенцијата ќе одговара на барањата на Секретаријатот на енргетската заедница – Виена, за доставување на соодветни податоци и информации за текот на имплементацијата на европските директиви за предметното подрачје. 

Согласно закон, директорот на Агенцијата до Владата ќе доставува шест-месечни извештаи за работата во кои се содржани сите релевантни податоци во врска со задолжителните нафтени резерви на Република Северна Македонија.
8.2.
Евалуација на ефектите од предлогот на закон и рокови 
Евалуацијата на ефектите од ЗЗНР ќе се врши примарно преку нивото на пополнетост на нафтените резерви и одржување на интегритетот на истите. Оваа евалуација во Агенцијата ќе се врши тековно, а надлежните државни органи ќе ја вршат преку квартални и годишни извештаи, како и преку шестмесечните извештаи за работата, како што и досега тоа го прави  Дирекцијата за задолжителни резерви на нафта и нафтени деривати. 
Изјава од Државен секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.

               Државен секретар
        м-р Јулијана Петановска
   
___________________


                                   Датум:___.___.2020 година

